
Նախադպրոցական կրթություն
ՀՀ կառավարության 2023 թվականի հոկտեմբերի 19-ի N 1808-Ն որոշմամբ նախադպրոցական ուսումնական հաստատությունների՝ պետական բյուջեից մեկ սանի հաշվարկով ֆինանսավորման կարգում կատարվել է փոփոխություն, որի արդյունքում ընդլայնվել է թիրախային շահառուների խումբը։ 2024 թվականի սեպտեմբերի 1-ից պետական բյուջեի միջոցների հաշվին անվճար նախադպրոցական կրթություն կստանան նաև ընտանիքի սոցիալական գնահատման համակարգում հաշվառված սոցիալապես անապահով ճանաչված ընտանիքների երեխաները: Բացի դա, ՀՀ բոլոր մարզերում և Երևան քաղաքում նախադպրոցական կրթության ոլորտում անցում է կատարվել համընդհանուր ներառման: 2023 թվականի տարեվերջի դրությամբ մանկապարտեզ է հաճախում և անհրաժեշտ մանկավարժահոգեբանական աջակցություն է ստանում հատուկ կարիք ունեցող 1255 երեխա. նախորդ տարվա համեմատ երեխաների թիվն աճել է ավելի քան 5 անգամ:
Շարունակվել են նախադպրոցական մանկավարժների մասնագիտական զարգացման ծրագրերը, վերապատրաստվել է շուրջ 1500 մասնագետ: Ներդրվել է մանկապարտեզների մանկավարժական աշխատողների մասնագիտական զարգացման և վարձատրության բարձրացման փոխկապակցված համակարգը՝ տարակարգի տեսքով, որի արդյունքում արդեն կան տարակարգ ունեցող 10 մանկավարժներ։ Տարակարգի շնորհիվ աշխատակիցները ստանում են 30%-ից 50% հավելավճար պետական բյուջեի միջոցներից։
ՀՀ կառավարության ծրագրով ամրագրված՝ նախադպրոցահասակ երեխաների 85% ընդգրկվածության թիրախն ապահովելու նպատակով շարունակվում է 500 մանկապարտեզի կառուցման, վերակառուցման և հիմնանորոգման ծրագիրը։ 2023 թվականի ավարտի դրությամբ (2021-2023թթ․) 145 հաստատություններում (այդ թվում՝ դպրոցների նախակրթարաններում) շինարարական աշխատանքներն ավարտվել են, 295-ում՝ ընթացքում են, ևս 32 հաստատություն գտնվում է նախագծանախահաշվային փաստաթղթերի կազմման փուլում: Նախադպրոցական ծառայություններ կգործեն նաև բոլոր կրթահամալիրներում: Նախադպրոցական ծառայություններ չունեցող բնակավայրերի թիվը հասցված է 201-ի՝ 2021 թվականի 229 նախադպրոցական ծառայություններ չունեցող բնակավայրերի թվի նկատմամբ: 

Հանրակրթություն
2023-2024 ուսումնական տարվանից ՀՀ բոլոր ուսումնական հաստատությունների 2-րդ, 5-րդ և 7-րդ դասարաններում իրականացվել է նոր չափորոշչի ներդրում: Արդեն իսկ հաստատվել են 3-րդ, 6‑րդ, 8-րդ և 11-րդ դասարանների առարկայական չափորոշիչները և ծրագրերը: Միևնույն ժամանակ, հանրակրթության պետական չափորոշչի ներդրման շրջանակում Տավուշի մարզում գործող հանրակրթական ուսումնական հաստատություններում փորձարկվել են «Մասնագիտական կողմնորոշում» դասընթացի փորձնական չափորոշիչն ու ծրագրերը։ Հանրակրթության նոր չափորոշչի համաձայն մասնագիտական կողմնորոշման խմբակները գործելու են հանրակրթական բոլոր դպրոցներում՝ 8-11-րդ դասարաններում։ 
Դասավանդող անձնակազմի, մասնավորապես՝ ուսուցիչների, մասնագիտական որակական բարելավման նպատակով ձևավորվել է 55 վերապատրաստման կենտրոն և 38 մենթոր դպրոց: 2023 թվականի ընթացքում վերապատրաստվել և ատեստավորվել է 8955 ուսուցիչ, կամավոր ատեստավորմանը մասնակցել է 4293 ուսուցիչ ։ 2021-2023 թվականների կամավոր ատեստավորման արդյունքում բարձրացված աշխատավարձ է ստանում 3830 ուսուցիչ: Ուսուցիչների տարակարգի մեխանիզմը կապակցվել է ուսուցչի դասավանդման հմտություններին, նոր մեխանիզմով տարակարգ է ստացել 101 մանկավարժ, այդ թվում՝ առաջին անգամ ամենաբարձր (չորրորդ աստիճանի տարակարգ)՝ 50% հավելավճարով: Տարակարգի և կամավոր ատեստավորման համակարգերի միջոցով առկա են 400 000-ից մինչև 600 000 դրամ վարձատրություն ստացող ուսուցիչներ։ 400 000 դրամ և ավելի աշխատավարձ է արդեն ստանում շուրջ 220 ուսուցիչ: Մինչև 100 սովորող ունեցող գյուղական դպրոցների 3987 ուսուցչից 2975-ի վարձատրությունն ավելացել է 0.5 դրույքի չափով, իսկ ԲՏՃ շուրջ 8420 ուսուցչի աշխատավարձ բարձրացել է 25%-ով: 
Միաժամանակ, իրականացվել են օրենսդրական փոփոխություններ՝ հանրակրթության ոլորտում ուսուցիչների պակասը լրացնելու նպատակով: Մասնավորապես, հեշտացվել է ԲՏՃՄ առարկաների մասնագիտական ոլորտում բարձրագույն կրթություն ունեցող անձանց մուտքը դպրոց: 
ՀՀ կրթության, գիտության, մշակույթի և սպորտի նախարարի՝ 2022 թվականի դեկտեմբերի 7‑ի N 79-Ն հրամանով 2023 թվականի սեպտեմբերից ներդրվել է դպրոցների ֆինանսավորման նոր կարգը․ սովորողների թվով ֆինանսավորումից անցում է կատարվել դասարանների թվով ֆինանսավորման, էապես ավելացել է կրթության ներառականության ֆինանսավորումը, առանձին ֆինանսավորում է նախատեսվել լաբորատորիաների պահպանման համար։
2021-2023 թվականներին կառուցվել, վերակառուցվել և հիմնանորոգվել է 26 դպրոց: Շինարարության փուլում է գտնվում 44 դպրոց, իսկ նախագծանախահաշվային փաստաթղթերի կազմման փուլում՝ 21 դպրոց: Գույքով ապահովվել է 24 դպրոց, ինչպես նաև 29 դպրոցի մարզադահլիճ:

Նախնական (արհեստագործական) և միջին մասնագիտական կրթություն
Նախնական (արհեստագործական) և միջին մասնագիտական պետական ուսումնական հաստատությունների և դրանցում իրականացվող ծրագրերի տեղաբաշխման ռացիոնալացման նպատակով իրականացվել է ՆՄՄԿ հաստատությունների վերակազմակերպում և դրանցում ուսուցանվող մասնագիտությունների ու որակավորումների վերանայման գործընթաց՝ ելնելով մարզի զարգացման առանձնահատկությունից և աշխատաշուկայի կարիքից: Մասնագիտությունների ցանկը կհստակեցվի վերանայման աշխատանքների ամփոփումից ու կարիքի գնահատումից հետո։ 
2023 թվականին հաստատվել են 18 մասնագիտությունների պետական կրթական չափորոշիչներ, մշակվել են նաև դրանց մոդուլային ծրագրերը, որոնք 2024-2025 ուսումնական տարում փորձնական կներդրվեն ՆՄՄԿ ուսումնական հաստատություններում, վերանայվել են 12 մասնագիտությունների պետական կրթական չափորոշիչներ: 2023 թվականի դրությամբ մշակված և վերանայված կրթական չափորոշիչների ընդհանուր թիվը հասցված է 362-ի: 
Միջին մասնագիտական կրթության ոլորտում 2023-2024 ուսումնական տարվա համար պետության համար առաջնահերթ նշանակություն ունեցող ոլորտներում (գյուղատնտեսություն, շինարարություն, արդյունաբերություն) նախատեսվել է առաջին կուրսում տրամադրել 50000 դրամի չափով կրթաթոշակ, իսկ հաջորդ կուրսերում նախորդ ուսումնական տարվա արդյունքներից կախված՝ 40-50 հազար դրամի չափով:
Օրենսդրությամբ սահմանված խոցելի խմբերի ուսանողների համար գերազանց առաջադիմության դեպքում կտրամադրվի 25000 դրամի չափով կրթաթոշակ:

Բարձրագույն կրթություն
Բարձրագույն կրթության ոլորտում իրականացված աշխատանքներն ուղղված են եղել կրթական միջավայրի բարելավմանը, խոցելի խմբերի երիտասարդների ընդգրկվածության մեծացմանը, մասնագիտական կրթության՝ պետական բյուջեից ֆինանսավորվող տեղերի թվի ավելացմանը, ինչպես նաև ուսման վարձի զեղչային համակարգից օգտվող շահառուների խմբերը: 
ՀՀ կառավարության 2023 թվականի հոկտեմբերի 19-ի N 1802-Լ որոշմամբ հաստատվել է Ակադեմիական քաղաքի հայեցակարգը, որից բխող միջոցառումների իրականացման նպատակով ստեղծվել է «Ակադեմիական քաղաք» հիմնադրամը»: 2023 թվականին մեկնարկել են Ակադեմիական քաղաքի նախագծման աշխատանքները:
Պետության համար առաջնահերթ և կարևորություն ներկայացնող մասնագիտություններով սովորողների ներգրավելու նպատակով ՀՀ կառավարության 2023 թվականի օգոստոսի 24-ի N 1430‑Ն որոշմամբ վերասահմանվել են առկա ուսուցմամբ սովորողներին տրվող պետական կրթաթոշակի չափերը՝ պետության համար առաջնային և կարևորություն ներկայացնող մասնագիտություններով՝ 2023-2024 ուսումնական տարվանից առաջին կուրսում՝ 70 000 դրամ, հաջորդ կուրսերում նախորդ ուսումնական տարվա արդյունքներից կախված՝ մինչև 77 000 դրամ: «Հաշմանդամություն ունեցող անձանց իրավունքների մասին» օրենքով նախատեսված ֆունկցիոնալության ծանր կամ խորը աստիճանի սահմանափակում ունեցող, առկա ուսուցմամբ սովորողների կրթաթոշակը սահմանվել է 50 000 դրամ:
ԲՏՃՄ մասնագիտությունների գծով 2023-2024 ուստարվա համար լրացուցիչ 100 տեղով ավելացվել է բակալավրի կրթական ծրագրով ընդունելության համար նախատեսվող պետության կողմից ֆինանսավորվող տեղերի թիվը` կազմելով պետական ֆինանսավորմամբ տեղերի ավելի քան 55%-ը:
2023 թվականին առաջին անգամ ընդունելության քննություններն անց են կացվել երկու փուլով՝ նվազեցնելով քննական սթրեսը և լարվածությունը, ինչպես նաև հնարավորություն ընձեռելով դիմորդներին լավագույնս դրսևորել իրենց կարողությունները:
2023-2024 ուսումնական տարում գրանցվել է ՀՀ բուհերում սովորող օտարերկրյա ուսանողների թվի շուրջ 8.4% աճ, 8333 ուսանողից 4229-ը եղել է սփյուռքահայ (որից պետպատվերով սովորող՝ 330): 
ՀՀ բարձրագույն ուսումնական հաստատությունների լաբորատոր և նորարարական ենթակառուցվածքների ու միջբուհական, միջառարկայական փորձարարական թեմատիկ լաբորատորիաների և գիտակրթական ամբիոնների արդիականացման ու համալրման նպատակով «Կրթության բարելավման ծրագրի լրացուցիչ ֆինանսավորում» վարկային ծրագրով նախատեսվել է ԲՏՃՄ/STEM ուղղություններով դրամաշնորհների տրամադրում ՀՀ բարձրագույն ուսումնական հաստատություններին։ Վերջինիս շրջանակներում ներկայացված 11 հայտերից բավարարվել են 5-ը: 

2023 թվականի պետական բյուջեով գիտության ոլորտին առաջին անգամ հատկացվել են կապիտալ բնույթի ծախսային միջոցառումների համար միջոցներ՝ 4.2 մլրդ ՀՀ դրամի չափով:
Գիտական կենտրոնները ժամանակակից սարքավորումներով վերազինելու ու համատեղ օգտագործման գիտական սարքավորումների կենտրոնների ստեղծման նպատակով 2023 թվականին 2 անգամ հայտարարվել է սարքերի ձեռք բերման մրցույթ, որի նպատակով գիտական կազմակերպությունները ներկայացրել են 233 (114+119) սարքավորման հայտ, որոնցից գիտական փորձաքննության արդյունքում ձեռքբերման է երաշխավորվել 95 (54+41) սարքավորում` 7.1 մլրդ դրամ ընդհանուր արժեքով:
Գիտական ստորաբաժանումների զարգացման ծրագրի շրջանակում առաջին անգամ իրականացվել է մրցունակ գիտական ստորաբաժանումների հագեցվածությանն ուղղված մրցութային ծրագիր, որի բյուջեն ամբողջությամբ ուղղվել է փոքր և ամենօրյա կիրառություն ունեցող գիտական սարքավորումների և նյութերի ձեռքբերմանը: Մրցույթի արդյունքում ստացվել է 99 հայտ, որից փորձաքննության արդյունքում ֆինանսավորման է երաշխավորվել 60 հայտ` ընդհանուր 932 մլն դրամ գումարային արժեքով:
2023 թվականի հունիսի 7-ին ՀՀ գիտության կոմիտեի և Վրաստանի Շոթա Ռուսթավելիի անվան գիտության ազգային հիմնադրամի միջև ստորագրվել է «Գիտության և տեխնոլոգիաների ոլորտներում համագործակցության մասին» ծրագիր: Ծրագրով նախատեսվում է համատեղ հետազոտական և մշակումների նախագծերի իրականացում, ներառյալ՝ հետազոտության արդյունքների, գիտնականների և մասնագետների փոխանակում, համագործակցություն Եվրոպական միության ծրագրերի շրջանակներում («Հորիզոն Եվրոպա», «Էրազմուս պլյուս»): Համատեղ հետազոտական և մշակումների ծրագրերի իրականացման նպատակով կֆինանսավորվեն տարեկան մինչև 5000 ԱՄՆ դոլարին համարժեք բյուջեով երկամյա նախագծեր:
«ՀՀ ԿԳՄՍՆ ԳԿ-ԻՀ ԱՀԽ - 2023» մրցույթի արդյունքներով ֆինանսավորման են երաշխավորվել 10 անձից բաղկացած հայ-իտալական համատեղ 8 գիտական խմբեր՝ 24 ամիս տևողությամբ: Հայաստանյան գիտական խմբի տարեկան ֆինանսավորման առավելագույն ծավալը կազմում է 2 միլիոն 500 հազար ՀՀ դրամ:
«ՀՀ ԿԳՄՍՆ ԳԿ – ԳԿՀԴՆ - 2022» միջազգային մրցույթի արդյունքներով ֆինանսավորման են երաշխավորվել ՀՀ և Գերմանիայի Դաշնային Հանրապետության 4-10 գիտնականներից բաղկացած 5 գիտական խմբեր՝ 12 կամ 24 ամիս տևողությամբ:
2023 թվականի հունիսի 20-ին ԵՄ արտաքին գործունեությունների շրջանակում Բարձրագույն կրթության և գիտության կոմիտեի և Հայաստանում Եվրոպական միության պատվիրակության միջև ստորագրվել է «NDICI-GEO-NEAR/2023/443-082» պայմանագիրը: Համաձայն պայմանագրի՝ Եվրոպական կողմը կտրամադրի 2 մլն եվրո՝ ի աջակցություն «Հորիզոն Եվրոպա» ծրագրին ՀՀ անդամակցության:
2023 թվականի նոյեմբեր ամսվա դրությամբ ԵՄ «Հորիզոն Եվրոպա» ծրագրին հայաստանյան կազմակերպությունների կողմից ներկայացվել է 71 հայտ: Ծրագրի շրջանակներում կնքվել է 10 պայմանագիր` 3.2 մլն եվրո ընդհանուր բյուջեով: 2023 թվականի դեկտեմբեր ամսվա դրությամբ ՀՀ մասնակցության գործակիցը կազմում է 14.49 տոկոս:
Հայտարարվել է «Ասպիրանտների և երիտասարդ հայցորդների հետազոտությունների աջակցության ծրագիր-2023» մրցույթը. ընտրվել է 42 հայտ: Կազմակերպվել է 10 ասպիրանտների և հայցորդների նպատակային ուսուցում արտերկրի լավագույն կենտրոններում։ 
Ֆինանսավորման են երաշխավորվել Գիտական կադրերի (PhD, PostDoc) վերապատրաստման ծրագրերի հայտերի ընտրության մրցույթի արդյունքներով` (երկու փուլ) առաջին փուլում ներկայացված 8 հայտերից 5 ծրագիր, իսկ երկրորդ փուլում՝ ներկայացված 7 հայտերից 5 ծրագիր: Ծրագրերի վերապատրաստման տևողությունը 3-12 ամիս է:
Ֆինանսավորման են երաշխավորվել Գիտական կազմակերպությունների աշխատակիցների մասնագիտական վերապատրաստման ծրագրերի հայտերի ընտրության մրցույթի արդյունքներով` (երկու փուլ) առաջին փուլի արդյունքներով 5 ծրագրեր, իսկ երկրորդ փուլով՝ մեկ ծրագիր: Ծրագրերի վերապատրաստման տևողությունը 2-12 ամիս է:
Շարունակվել են նաև նոր գիտական խմբերի ու լաբորատորիաների ստեղծման, ինչպես նաև արդեն իսկ գործող գիտական լաբորատորիաների կամ բաժինների ամրապնդման նպատակով 2021 թվականին ամփոփված Գիտական խմբերի մեկնարկի կամ լաբորատորիաների (բաժինների) ամրապնդմանն աջակցության դրամաշնորհային ծրագրերի ֆինանսավորումը` (2020 թվականին՝ 19 ծրագիր և 2021 թվականին՝ 16 ծրագիր), 2021 թվականին ամփոփված պայմանագրային (թեմատիկ) հետազոտությունների մրցույթի շրջանակներում ֆինանսավորման երաշխավորված 231 գիտական թեմաների ֆինանսավորումը՝ 12-ից մինչև 36 ամիս տևողությամբ, ինչպես նաև ամենախոշոր պետական գիտական դրամաշնորհային ծրագրերից մեկի՝ առաջատար հետազոտությունների աջակցության գիտական թեմաների hայտերի ընտրության մրցույթի շրջանակներում ֆինանսավորման երաշխավորված 49 գիտական խմբերի ֆինանսավորումը՝ մինչև 60 ամիս (3+2 տարի) տևողությամբ, 150,000.0 հազ. դրամ ծավալով ողջ տևողության համար: 
2023 թվականին իրականացվել է ՀՀ պետական բյուջեի գիտական և գիտատեխնիկական գործունեության բազային ֆինանսավորման ծրագրերում ընդգրկված գիտական կադրերի աշխատավարձերի նորմավորման գործընթացը՝ համաձայն ՀՀ կառավարության 2021 թվականի մայիսի 13-ի «Հայաստանի Հանրապետության կառավարության 2001 թվականի նոյեմբերի 17-ի N 1121 որոշման մեջ փոփոխություններ և լրացումներ կատարելու մասին» N 747-Լ որոշմամբ ներդրված 2022-2025 թվականների բազային ֆինանսավորման ծրագրերում ընդգրկված գիտական կադրերի նվազագույն պաշտոնային դրույքաչափի հաշվարկման գործակիցների աղյուսակի և 2021 թվականին գիտական անձնակազմի ատեստավորման արդյունքների:
Օտարերկրյա պետություններում բնակվող հայ մասնագետների ներգրավման, հայաստանյան գիտնականների շարժունության ապահովման նպատակով՝
· Ֆինանսավորման են երաշխավորվել «Հեռավար լաբորատորիաների հիմնադրման ծրագիր 2023» մրցույթի արդյունքներով ներկայացված 48 հայտերից 15 թեմաներ: Մրցույթի արդյունքում յուրաքանչյուր ծրագրին 5 տարվա համար հատկացվում է մինչև 152.5 մլն ՀՀ դրամ (շուրջ 350 հազար եվրո), որի մեջ մտնում է նաև որոշակի բաժին լաբորատոր (աշխատանքային) միջավայրի բարեկարգման համար,
· Ֆինանսավորման են երաշխավորվել «ՀՀ գիտական համայնքին արտերկրի գիտնականների ինտեգրմանն աջակցության ծրագիր 2023» մրցույթի արդյունքներով ներկայացված 9 հայտերից 4 թեմա, իսկ երկրորդ փուլով՝ ներկայացված 6 հայտերից մեկ թեմա: Մրցույթի արդյունքում յուրաքանչյուր ծրագրի համար հատկացվում է մինչև 177 միլիոն ՀՀ դրամ ողջ տևողության համար (60 ամիս 3+2 տարի),
· Ֆինանսավորման են երաշխավորվել «ՀՀ գիտական կազմակերպություններում արտերկրի գիտնականների «PostDoc» ծրագիր 2023» մրցույթի արդյունքներով ներկայացված 9 հայտերից 8 թեմա: Մրցույթը շարունակական է, և այդ նպատակով 2023 թվականի հուլիսին հայտարարվել և կազմակերպվել է «Հայաստանի Հանրապետության գիտական կազմակերպություններում արտերկրի գիտնականների «PostDoc» ծրագիր 2023/2» մրցույթը, որի շրջանակներում ներկայացված 4 հայտերն էլ ֆինանսավորվել են: Մրցույթների արդյունքում յուրաքանչյուր ծրագրին 24 ամսվա համար հատկացվում է մինչև 12.6 միլիոն ՀՀ դրամ (ողջ տևողության համար):
2023 թվականին ՀՀ ԲՏԱՆ ՌԱԿ-ի հետ համատեղ իրականացվել է Երկակի նշանակության ծրագրերի աջակցության ամենամյա մրցույթը, որն ամփոփվել է 2 անգամ. 1-ին փուլով ստացված 34 հայտերից ֆինանսավորվել է 6-ը, իսկ 2-րդ փուլով՝ 23 հայտերից 9-ը:
 2023 թվականին ամփոփվել է 2022 թվականին առաջին անգամ հայտարարված փորձարարական մշակումների դրամաշնորհային ծրագիրը, որի գնահատման ժամանակ առաջին անգամ կիրառվել է տեխնոլոգիաների պատրաստության աստիճանի միջազգային սանդղակը (TRL grades). ֆինանսավորման է երաշխավորվել 6 ծրագիր:

Մշակույթի ոլորտում իրականացվել են մշակութային ժառանգության (նյութական և ոչ նյութական) պահպանության, պաշտպանության, ուսումնասիրության, ազգային արվեստների հենքի և ավանդույթների հիմքի վրա ժամանակակից մարդու ընկալումներին ու ձգտումներին համահունչ արվեստի ստեղծման և տարածման, ազգաբնակչության ստեղծագործական ներուժի խթանման, նոր մտահղացումների ու գաղափարների ներդրման անհրաժեշտ պայմանների ապահովման, ժամանակակից մշակութային մրցունակ արտադրանքի ստեղծման, մշակութային միջոցառումների իրականացման և այլ աշխատանքներ:
Մշակույթի ոլորտում ավելի համակարգված և թիրախավորված քաղաքականություն իրականացնելու նպատակով Կառավարությունը 2023 թվականին նոյեմբերի 9-ին հաստատել է Հայաստանի Հանրապետության մշակույթի պահպանության, զարգացման և հանրահռչակման 2023-2027 թվականների ռազմավարությունը և դրա կատարումն ապահովող գործողությունների ծրագիրը: Այն սահմանում է ոլորտի կառավարման և զարգացման նոր մոտեցումներ ու նոր բանաձևեր։ Լայնածավալ աշխատանքներ են իրականացվել պատմամշակութային հուշարձանների վերականգնման ուղղությամբ: Վերականգնվել է 8 հուշարձան և 1 արձան, փորձաքննվել են 6 հուշարձանի ամրակայման, նորոգման և վերականգնման գիտանախագծային փաստաթղթերը, կատարվել են պեղումներ 1 հուշարձանի տարածքում: Ձեռք են բերվել Հայաստանի Հանրապետությունում տեղակայված և տեղակայվող արձանների ու քանդակների հարակից հողատարածքները: Այս նպատակներով պետական բյուջեից ծախսվել է 553.4 մլն դրամ։ Շարունակվել են պետականության խորհրդանիշ հանդիսացող հուշարձանների՝ Լոռու և Տավուշի բերդերի, Ամբերդի ամրոցի, Տափի բերդի, Սմբատաբերդի և այլ հուշարձանների վերականգնման գիտանախագծային փաստաթղթերի կազմման աշխատանքները։ 2023 թվականին մարտի 30-ին ՀՀ կառավարությունն ընդունել է N 418-Ն որոշումը, որով ստեղծվել է «Արտաշատ մայրաքաղաք» պատմամշակութային արգելոցը: 197 մլն ՀՀ դրամ գումար է հատկացվել տեղեկատվական մոդուլային կենտրոնների կառուցման և ստեղծված «Արտաշատ մայրաքաղաք» պատմամշակութային արգելոցի հարակից տարածքում (Հին Արտաշատ մայրաքաղաքի տեղակայման վայրում), «Լոռի բերդ» քաղաքատեղի» պատմամշակութային արգելոցի և «Բջնի ամրոց» պատմամշակութային արգելոցի տարածքներում տեղակայման համար։
Մշակութային ժառանգության բնագավառի օրենսդրության կատարելագործման նպատակով ՀՀ կառավարությունը 2023 թվականի նոյեմբերի 17-ի N 1984-Ա որոշմամբ հավանություն է տվել «Թանգարանների մասին» օրենքի նախագծին, որն Ազգային ժողովի կողմից ընդունվել է 2024 թվականի փետրվարի 28-ին:
Մշակութային կյանքին հանրային լայն մասնակցության ապահովման նպատակով շարունակվել է դպրոցականների համար բաժանորդային ծրագիրը, որի շրջանակում թանգարան է այցելել 118143 աշակերտ և ուսուցիչ, որից՝ 113811 աշակերտ և 4332 ուսուցիչ, թատրոն՝ 102577, որից՝ 101332 աշակերտ և 1245 ուսուցիչ, համերգային կազմակերպություններ՝ 9169, որից՝ 9078 աշակերտ և 91 ուսուցիչ: 2023 թվականին ընդհանուր մշակութային հաստատություններ են այցելել 229 889 այցելու, որից՝ 224312 աշակերտ և 5577 ուսուցիչ։ Մշակութային-կրթական նպատակային ծրագրերի շրջանակում «Քույր դպրոցներ» կրթական ծրագրին մասնակցել են Երևանի և ՀՀ 10 մարզերի 60 ուսումնական հաստատություն, «Քո արվեստը դպրոցում» ծրագրի ընթացքում կազմակերպվել է 50 հանդիպում-դասախոսություն, որոնց ընթացքում ներկայացվել են հայ արդի արվեստագետներն ու մշակութային գործիչները։ Բազմաթիվ շնորհալի երեխաներ «Մեկնարկ» տաղանդի զարգացման նպատակային ծրագրի շրջանակում մասնակցել են 15 երաժշտական միջազգային մրցույթների և արժանացել 1-ին և 2-րդ մրցանակներին: Իրականացվել է նաև «Դասարան + Դասական» ստեղծագործական կրթական ծրագիրը, որի հիմնական թիրախային խումբն ավագ դպրոցի աշակերտներն են։ Ծրագիրը միտված է ամրապնդելու դպրոց-թատրոն կապը, նպաստելու մասնակիցների մասնագիտական կողմնորոշմանը: 2023 թվականին մրցութային երկու փուլերը հաղթահարել և ծրագրին մասնակցել է 70 աշակերտ Երևանից և ՀՀ մարզերից։
ՀՀ կառավարության 2023 թվականի մարտի 2-ի N 269-N որոշմամբ արտադպրոցական հաստատությունների մանկավարժների համար ներդրվել է կամավոր ատեստավորման մեխանիզմ՝ 60000, 80000 և 100000 ՀՀ դրամ հավելավճարի չափերով։ Ատեստավորվել և հավելավճար է ստանում 42 մանկավարժ:
ՀՀ 10 մարզերում և համայնքներում ոչ նյութական մշակութային ժառանգության իրազեկման և կրթամշակութային ծրագրերի իրականացման նպատակով իրականացվել է 8 ծրագիր: Այդ ծրագրերից մեկի շրջանակում ՀՀ 8 մարզերի 40 համայնքների 24 «Արար» կենտրոններում դասավանդել են 18 տեղաբնակ մասնագետներ, սովորում են 7-17 տարեկան շուրջ 900 երեխաներ ու պատանիներ, որոնց ուսուցանվում են ոչ նյութական մշակութային ժառանգության 10 ուղղություններ: 
Մշակութային ժառանգության թվայնացման, ժամանակակից տեղեկատվական տեխնոլոգիաների կիրառման ընդլայնման նպատակով հանրապետության 3 գրադարաններում էլեկտրոնային ընթացակարգով սպասարկվել է 23688 ընթերցող, տրամադրվել է 32324 միավոր գիրք: Ապահովվել է «Հայաստանի Հանրապետության ոչ նյութական մշակութային ժառանգություն» շտեմարան՝ https://int-heritage.am/ կայքէջի գործունեությունը, մուտքագրվել են հոդվածներ, նորություններ, տեսանյութեր և այլն: Թվայնացվել և մշակութային արժեքների «Գանձարան» էլեկտրոնային տեղեկատվական շտեմարան են մուտքագրվել 52483 թանգարանային առարկայի տվյալներ:
Մշակութային հաստատությունների ֆինանսական կառավարման արդյունավետությունը բարձրացնելու նպատակով ներդրվել է թատերահամերգային կազմակերպությունների ֆինանսավորման փորձնական մոդելը, համաձայն որի պետությունը թատերահամերգային կազմակերպությանը յուրաքանչյուր տարի տրամադրում է կազմակերպության կանխատեսվող սեփական եկամուտների կրկնապատիկի չափով գումար, որի արդյունքում, օրինակ, Օպերայի և բալետի պետական թատրոնն արդեն իսկ գրանցել է սեփական եկամուտների աճ շուրջ 17%-ով, ինչպես նաև աշխատավարձերի աճ մինչև 40%։
Փոփոխություն է կատարվել «Կինեմատոգրաֆիայի մասին» ՀՀ օրենքում, որի արդյունքում Հայաստանում այլևս կիրառվելու է ներդրումների մասնակի վերադարձի (cash rebate) համակարգը։ Կինոնկարների արտադրության նպատակով աջակցություն է տրամադրվել ընդհանուր թվով 32 կինոնախագծի՝ արտադրության տարբեր փուլերի համար: 2023 թվականին հայկական արտադրության ֆիլմերը մասնակցել են 110 միջազգային կինոփառատոնի, ստացել են 28 մրցանակ: 8 երկրներում կազմակերպվել են հայկական ֆիլմերի օրեր, ինչպես նաև կինոշուկաներում ներկայացվել է հայկական ժամանակակից կինոարտադրանքն ու կինոժառանգությունը:

ՀՀ կառավարության 2023 թվականի դեկտեմբերի 7-ին N 2145-Լ որոշմամբ հաստատվել է «Հայաստանի Հանրապետության ֆիզիկական կուլտուրայի և սպորտի ոլորտների 2024-2030 թվականների զարգացման ռազմավարությունը և ռազմավարության գործողությունների պլանը»:
Ոլորտում Կառավարությունն իրականացրել է մի շարք միջոցառումներ, որոնց արդյունքում 2023 թվականին բարելավվել է իրավական դաշտը, ենթակառուցվածքները, ավելացել են միջազգային մրցաշարերում նվաճված մեդալների քանակը, մասսայական միջոցառումների մասնակիցների քանակը, մարզիկների, մարզիչների և այլ անձանց խրախուսման ծավալները: 
2023 թվականին Հայաստանի մարզիկները նվաճել են 445 մեդալ, այդ թվում՝ 125 ոսկե, 127 արծաթե և 193 բրոնզե: Պատանիների, երիտասարդների և մեծահասակների Աշխարհի ու Եվրոպայի առաջնություններում մեր մարզիկները նվաճել են 106 ոսկե մեդալ, որից 77-ը՝ Եվրոպայի, 29-ը՝ աշխարհի։ Հայաստանի հաշմանդամություն ունեցող մարզիկները միջազգային մրցաշարերում, Աշխարհի և Եվրոպայի առաջնություններում նվաճել են 38 մեդալ, այդ թվում՝ 15 ոսկե, 8 արծաթե և 15 բրոնզե: Սպորտի ոլորտում շուրջ 10.3 մլրդ դրամի պետական ներդրումներ են իրականացվել, ինչը շուրջ 5 անգամ ավելի է 2018 թվականի նույն ցուցանիշից:
Մշակվել է ֆեդերացիաների ֆինանսավորման նոր կարգ՝ ֆինանսավորումը փոխկապակցելով մարզաձևերում զարգացման հեռանկարների և գրանցած արդյունքների հետ:
Շարունակվել են նաև բարձր նվաճումներ ունեցող մարզիկների խրախուսման ծրագրերը։ Տարվա ընթացքում 64 մարզիկ և մարզիչ ստացել է ամսական 100000-ից 500000 դրամ, 24 մարզիկ և մարզիչ՝ ամսական 500000-ից 1 մլն դրամ, 2 մարզիկ՝ ամսական 1 մլն դրամից ավելի՝ որպես գրանցած արդյունքների խրախուսում: Մարզական լրագրողների և մարզիչների քվեարկության արդյունքում տարվա լավագույնը ճանաչված 10 մարզիկներից յուրաքանչյուրը պարգևատրվել է 5 մլն դրամով:
Բնակչության տարբեր տարիքային խմբերի համար զանգվածային սպորտի տարածմանը և առողջ ապրելակերպի քարոզմանն ուղղված ծրագրերի իրականացման անընդհատության ապահովման նպատակով 2023 թվականին անց են կացվել սեղանի թենիսի (2069 մասնակից), խճուղային հեծանվավազքի (302 մասնակից), լողի (141 մասնակից), խճուղային կրոսավազքի (2000 մասնակից) և դպրոցականների թիմային խճուղավազքի (251 դպրոցից 1984 աշակերտ) «Հայաստանի Հանրապետության Վարչապետի գավաթ» սիրողական մրցաշարերը: ՀՀ մարզերի և Երևան քաղաքի հանրակրթական դպրոցների 1-3-րդ և 4-6-րդ դասարանների միջև Սպորտլանդիային մասնակցել է 12010 աշակերտ և  ՀՀ հանրակրթական դպրոցների 7-12-րդ դասարանների աշակերտների Սպարտակիադային՝  19698 աշակերտ:
2023 թվականին 61 մանկապատանեկան մարզադպրոցներին, մարզաձևերի ազգային ֆեդերացիաներին, հանրակրթական ուսումնական հաստատություններին և այլ մարզական կազմակերպությունների հատկացվել է մարզական գույք:
2023 թվականին Երևանում անց են կացվել 5 խոշոր միջազգային առաջնություններ, որոնք նպաստել են Հայաստանում սպորտի հանրահռչակմանը, մասնավորապես՝ ծանրամարտի մեծահասակների Եվրոպայի առաջնությունը (40 երկրից 600 մասնակից), բռնցքամարտի երիտասարդների Եվրոպայի առաջնությունը (39 երկրից 350 մասնակից), սամբոյի մեծահասակների աշխարհի առաջնությունը (71 երկրից 700 մասնակից), լատինաամերիկյան պարերի աշխարհի երիտասարդական առաջնությունը (33 երկրից 120 մասնակից), բռնցքամարտի պատանիների աշխարհի առաջնությունը (52 երկրից 450 մասնակից):

Պետական երիտասարդական քաղաքականության իրավական հիմքերի կատարելագործման նպատակով 2023 թվականի նոյեմբերի 29-ին ՀՀ ԿԳՄՍ նախարարի հրամանով հաստատվել է «Երիտասարդության ոլորտում պետական քաղաքականության որակի ապահովման մեխանիզմը»:
Հայաստանի մարզային համայնքներում երիտասարդության ներուժի բացահայտման և համակողմանի զարգացման նպատակով ՀՀ Տավուշի մարզի Դիլիջան և ՀՀ Արագածոտնի մարզի Ապարան համայնքներում 2023 թվականին ստեղծվել են երիտասարդական կենտրոններ: Հանրային կյանքում որոշումների կայացմանը երիտասարդների մասնակցության բարձրացման նպատակով «ԲՈՒՆ» գիտամշակութային հիմնադրամի հետ կնքվել է պայմանագիր, որով նախատեսվել է «Լինել քաղաքացի» խորագրով ծրագրի թողարկում: Հաղորդաշարը հեռարձակվել է Boon TV-ի աշնանային նոր եթերաշրջանի շրջանակում:
Երիտասարդության սոցիալ-տնտեսական խնդիրների բարելավման և մասնագիտական կարողությունների զարգացման նպատակով շարունակվել է «Երիտասարդ ընտանիքին՝ մատչելի բնակարան» պետական նպատակային ծրագիրը: 2010-2023 թվականներին ծրագրից օգտվել է 8404 (8140՝ երկրորդային շուկա, +264՝ առաջնային շուկա) ընտանիք (թիվը ներառում է և՛ շարունակական, և՛ մարված, և՛ դասակարգված վարկերը): 2023 թվականին 713 ընտանիք դարձել է ծրագրի շահառու:
[bookmark: _GoBack]Երիտասարդների սոցիալական ձեռներեցության նախաձեռնություններին աջակցման ծրագրին մասնակցել են 18-30 տարեկան 101 երիտասարդներ ՀՀ Սյունիքի, Կոտայքի, Վայոց Ձորի, Տավուշի, Գեղարքունիքի, Երևանի, Արարատի, Արմավիրի և Շիրակի մարզերից։ Ընդհանուր առմամբ մշակվել է 15 ծրագիր, որոնցից 9-ը ֆինանսավորվել է։

 Սփյուռք
Սփյուռքի կրթօջախների կարողությունների հզորացման նպատակով 2023 թվականին վերապատրաստվել են 69 սփյուռքահայ ուսուցիչ՝ 18 երկրից: Ուսուցիչները վերապատրաստվել են առկա ձևաչափով, 7 խմբով` տարրական ուսուցում, 1-օրյա դպրոց, Հայոց լեզու և գրականություն, Հայոց պատմություն, մանկապարտեզ, պար և տնօրենների պատրաստում կրթական ծրագրերով: Սփյուռքի կրթօջախներին տրամադրվել է ավելի քան 38000 կտոր գրականություն, այդ թվում՝ Վրաստանի հանրային դպրոցներին՝ 9500 դասագիրք։ Ձևավորվել է սփյուռքի դպրոցների ուսումնական նյութերի էլեկտրոնային շտեմարանը, որն աստիճանաբար համալրվում է նոր դասագրքերով և նյութերով։ 

